
Illup sananeqarneranut akiusup minnerpaaffissaata inatsisitigut aalajangersarneqartup 

appartinneratigut pisortat inissiaataanni attartortittakkani ineqarnermut akiliutip 

appartinneqarnissaanut periarfissat misissoqqullugit Naalakkersuisut peqquneqarnissaannik 

Inatsisartut aalajangiiffigisassaattut siunnersuut. Misissuinikkut ineqarnermut akiliutip, illup 

sananeqarneranut akiusup, piginnittut aningaasaliissutinit iluanaarutissaasa aammalu ineqarnermut 

tapiissutit allanngornerisa imminnut ataqatigiinnerat paasinarsisinneqassapput kiisalu 

aserfallatsaaliinissamut pilersaarutit attatiinnarneqarnissaat isiginiarneqassalluni. Kiisalu illup 

illuutit aserfallassimasut sananeqarneranni naliusup ingerlaavartumik nalikillilerneqartarnerani 

pitsaaqutit ajoqutillu misissuinikkut qulaajarneqassapput. Misissuinerup inerneri Inatsisartunut 

kingusinnerpaamik EM2021-mi agguaanneqassapput.  

(Inatsisartunut ilaasortaq Erik Jensen, Siumut) 

(siullermeernera) 

Siumup inatsisartunut ilaasortaatitaanut Erik Jensenimut siunnersuuteqarneranut qujanaq. 

Tamatta isumaqatigaarput, pisortat illuutaasa ilai ullutsinnut naleqqukkunnaarsimallutillu nungullarsimasut. 

Illut ilai oqaatigineqarsinnaallutik, inigineqarnissaminnut naleqqutinngitsutut. Demokraatit kissaatigaat, 

ullumikkumiit amerlanerusut namminneq pigisaminnik illoqarnissaat taamaaliornikkut, pisortat illuutai 

attartortittakkat pitsaasut pigineqalissammata. 

Aammali pingaartuuvoq, siusinnerusukkut kukkussutigisimasatta ilinniutiginissaat. Pisortat illuutaanni 

attartortittakkani ineqarnermut akiliut tamatigut aningaasartuutaasunut naapertuuttariaqarpoq. 

Siusinnerusukkut pisortat kukkussutigisarsimavaat ineqarnermut akiliutip akit piviusuniit 

appasinnerutillugu, taassumali kingunerisimavaa, ineqarnermut immikkoortortaqarfiit aserfallatsaaliinernut 

allanullu sipaartariaqartarsimaneri, taakkumi pisooqataammata maannakkut nungullarsimasunik 

isaqqajaasunillu illuuteqarnermut. Taamaattumik kukkulluta ineqarnermut akiliutit appasippallaamut 

inississanngilagut, taamaaliorutta naggataatigut illut pitsaassusiinut ajoqutaarujussuarsinnaammat. Uuma 

siunnersuutip oqaluuserineqarnerani tamanna eqqaamassallugu pingaartuuvoq. 

Taamatut oqaaseqarluta siunnersuut Sanaartornermut ataatsimiititaliamut oqaluusereqqitassatut 

innersuupparput. 

 

 

 

 


